
Angraztgamaint 
a Marx Heinz 

■ (cp) A caschùn da la radunànza gene-
rala digls cumembers da la pld digl di-
strict digl Ragn posteriur e vagnieu prieu
cumgieu da Marx Heinz, c’e sto var
traint’ons president da la dartgira dis-
trictuala. La vize-presidenta da la dartgi-
ra, Regula Strässler, â undro Marx Heinz
sco darschader suveran ad uman, c’anca-
nuscha bagn igl paragrafs, ca posseda
dantànt ear egn sàn giudezi.

Igls 1975, cura ca Marx Heinz e da-
vento igl suczessur da Arturo Fanconi ea-
ra igl ufezi da president da la dartgira di-
strictuala ànc egn ufezi aczessori, ca
Marx Heinz â surprieu sper si’incarica
sco advocat a notar. Digls 1975 antocen
igls 1994 â el rapreschento igl zircel da
Tusàn sco deputo agl cunzegl grànd digl
cantùn Grischùn, igl on 1987/88 â el
presidio igl cunzegl grànd. Durànt 12
ons, digls 1983 antocen igls 1995 â el
gieu l’ulteriura incarica da president co-
munal da Tusàn.

Igl ufezi da president da la dartgira
districtuala â samido enormameing du-
rànt igls davos 30 ons. Igls ons 1974 an-
tocen 1980 earan da tractar 45 cass da
dretg zivil an media, gea 90 cass an me-
dia ear’igl digls ons 1991 antocen 1996.
Gl’on 1997 e vagnieu latier igl antier
sectur da la lescha da scussiùn a concurs.
Quegl â resulto an egn augmaint sen 183
cass an media durànt igls ons 1997 an-
tocen 2000.

La refurma da las dartgiras igl on
2000 â purto egn ulteriur augmaint da
las raspunsevladads da la dartgira di-
strictuala. Igl presidi â da safatschentar
cun spartgidas an antalgientscha, la dar-
tgira â da sadar giou cugl dretg penal. Igls
ons 2001 antocen 2004 en vagnieus
dumbros 356 cass an media, par radund
tres quarts digls cass e’l igl president ra-
spunsabel sco darschader singul.

Marx Heinz â gieu agid da numerus
darschaders durànt tut ques ons ad â ma-
no quels cun grànd anschegn. El mareta
igl angraztgamaint da la populaziùn par
sia bùna lavur c’el â prasto a favur da
dretg a gusteia. La pld digl district digl
Ragn posteriur giavischa ad el ad a sia du-
na, darschadra cantunala Cornelia
Heinz-Brommer, tut igl bien par la fasa
da veta.

En 7 uras 150 kilometers sin la Hürlimann
Quatter tractors «sursilvans» èn stads a l’exposiziun a Benken

DA CLAUDIA CADRUVI / ANR

■ Radund 450 maschinas veglias agri-
colas èn stadas la fin d’emna a Benken
(SG). Ils fans dals oldtimers purils han
fatg festa. L’anr ha inscuntrà in triep
Sursilvans. Da tuttas varts èn els vegnids
cun ils tractors ed autras veglias maschi-
nas agricolas. Schizunt amaturs da l’ex-
teriur han fatg il lung viadi a Benken che
sa chatta tranter il Lai Rivaun ed il Lai
da Turitg. A Benken ha gì lieu la fin
d’emna la scuntrada dals «Amis da las
maschinas agricolas». I dat mintg’onn
pliras talas scuntradas, ma quella da Ben-
ken è stada la gronda scuntrada da
quest’onn en Svizra.

Sin in tractor ves’ins dapli
Gallus Giger da Curaglia è in da quels che
ha gì il pli lung viadi. Il venderdì passà è
el partì gia da las 6.00 cun sia Hürlimann
da Curaglia. Fin a Benken ha el duvrà set
uras, senza quintar las pausas. «Ins vegn
stanchel dad ir sin il tractor», conceda
Giger. «Ma ins vesa bler dapli che dad ir
cun auto.»

Cun ses tractor na dastga Giger sa
chapescha betg ir sin l’autostrada, ed el
ha stuì ir sur il Kerenzerberg. Quai fa ra-
dund 150 kilometers per in viadi.

Anc tutta tocca originala
Giger va savens a scuntradas da maschi-
nas agricolas. Là enconuscha el blera
glieud. «Ins savess l’entir di salidar insa-
tgi», manegia el. 

L’atmosfera sin il plaz da festa è ami-
cabla. Giger vegn salidà d’in vegl Bernais

che sa regorda anc ch’el ha gia entupà pli-
ras giadas il Grischun. Il Bernais deplo-
rescha ch’el ha stuì laschar a chasa ses
tractor. Il viadi fiss stà memia lung, betg
per il vegl tractor, mabain per il patrun. 
La glieud contempla cun admiraziun la
maschina da Giger. Ils experts fastise-
schan immediat che la rodas han anc ils

pneus originals e Giger declera cun in
zitg luschezza che sia Hürlimann dal
1948 haja anc tut sia tocca originala.

«L’entschatta rievan 
ins ora mai»

Da Schluein e da Flem èn era arrivads
trais amaturs dad oldtimers. Igl è Rinal-
do Lisignoli cun ina Hürlimann dal
1955. Il tractor ha bellas furmas radun-
das. Fernando Camenisch è vegnì cun ina
Bührer dal 1963, ed Urs e Silvan Dermon
cun ina International dal 1970.

Lisognoli è stà in dals emprims che ha
cumenzà a s’interessar en Surselva per
maschinas veglias. «L’entschatta rievan
ins ora mai», raquinta el. Ma uss hajan
anc auters cumenzà a cumprar tractors
vegls. Camenisch di: «Jau hai era piglià
questa malsogna.» L’enviern passà ha el
rugalà sia Bührer. La colur traglischa e la
maschina fa bella parada.

La nova generaziun è gia sin via
Dermon n’è betg pur. Ma sco giuven mat
ha el accumpagnà mintgamai in pur sin
ina International. Perquai ha el anc oz
plaschair da questas maschinas ed ha
acquistà ina. Silvan, il figl dad Urs Der-
mon, para era gia d’esser infectà da la
fevra. Malgrà ch’el ha pir diesch onns, se-

sa el cun plaschair sin ils sezs da las ma-
schinas, ed el declera las funcziuns dals
nuvs e hebels. El sa schizunt tge ch’è la
differenza tranter la Bucher e la Hürli-
mann.

La generaziun futura dals «Amis da las
veglias maschinas agricolas» è para era gia
naschida.

La Hürlimann tutga a Rinaldo Lisignoli (dretg) da Schluein. Fernando Camenisch (sanester) ed Urs e Silvan Dermon (amez) èn era
vegnids cun tractors a Benken (SG).

Gallus Giger è charrà da Curaglia fin a Benken cun sia Hürlimann dal 1948.

In Mercedes ha ina staila sin il sfradentader.
In Hürlimann ha quest losch ornament!

■ FEGLIET

cuntinuaziun dal numer 36

Mo cura che la scola cuntinuescha
nunspitgadamein ell’Isla umbrivauna,
sto il cussegl da scola finalmein commu-
nicar quella nova acquisiziun malemper-
neivla agl inspectur.

Ei daventa en expressiuns da disap-

probaziun e cun deplorar l’arbitrariadad,
gie la violenza dil niev scolast, ed ins sup-
plichescha per remiedi ni tonaton per in-
struczinns directivas.

Igl inspectur rispunda vilaus: «Suenter
che la situaziun particulara ha cuzzau en
moda negligenta ed ei vegnida tolerada
aschi ditg, eis ei per quest unviern memia

tard d’intervegnir. Il cussegl da scola vegn
intimaus da far stedi visetas alla nova sco-
la, da far uorden e lu d’informar sur da
success ni nunsuccess da quella scola.»

Quella incarica ei tuttavia buc emper-
neivla per l’autoritad, denton silmeins
inaga sto ins tonaton ademplir ella ed ir
enagiu ella pauc beinvesida Isla umbri-
vauna.

Il patrun dad Isla umbrivauna ha sur-
vegniu enconuschientscha dalla proxima
viseta da scola ed era enderschiu il di, cu-
ra ch’ella duei haver liug. El camonda a
ses discipels da restar bi a casa quei di e
da sezuppar dils signurs che vegnan a
vegnir da Plazza. Ils affons ein disai
d’obedir immediat al scolast. Els sezzu-
pan ton pli bugen, perquei ch’els teman
ch’ils signurs savessen prender els cun els
en la scola a Plazza.

Cura ch’il cussegl da scola arriva ell’Is-
la umbrivauna, eis ei ni da veser ni da
sentir ina creatira entuorn casa. Mo ord
la finiastra dalla stiva, aviarta toccadem,
uarda cun tschera impurtonta e stoica il
tgau digl asen, che Paul tegn sco mena-
dira. Ils signurs miran surstai in siper
l’auter e sedamondan, per tgi bein che
quei simbol seigi.

Cunquei che negin semuossa, entran
els en casa. Vid igl esch-stiva paradescha
en grondas letras neras l’inscripziun:
«Scola superiura dalla vischnaunca da
s.Uolf.»

Ella stiva sezza anflan ils signurs igl
asen, ligiaus vid il post-finiastra. Davos
el schain enzacontas nuorsas ed entgins
tschuts giun plaun, che sededicheschan
ruasseivlamein e cuntents all’occupaziun
dil remagliar, ed anflan buca per neces-
sari da salidar l’aulta viseta cun star sin
peis. Ils signurs miran entuorn e cattan
ad agur dalla vart interiura digl esch ina
secunda inscripziun: «Cheu veseis Vus
Vies frar sco magister da Vos affons.»

Ils cussegliers da scola bandunan sen-
za piarder in plaid la casa ridicula. Ton pli
lai la gretta dar il schliep sin via a casa sur
digl affrunt caschunau e pretenda in
plogn suarau tier igl inspectorat. Denter
els ei denton in zun malizius, che scusse-
glia totalmein da far tals pass e recamon-
da da quescher sco la fossa viers in e sca-
din sur dil schabetg. El di: «Paul spetga
gest sin quella recumpensaziun, sin nos-
sa accusaziun. Lu ha el tut ils riunzs da sia
vart. Denton sche nus cuschin, vegn el
buc sin siu quen e sevilenta sur da quei.»

Il cussegl para clars e vegn suandaus.
Agl inspectur va mo il rapport, ch’ins ha-
gi, tenor cumissiun, fatg viseta da scola
ell’Isla umbrivauna, hagi denton saviu
far negin giudicament valeivel sur dallas
prestaziuns dalla scola. Ins giavischi,
ch’igl inspectur, in persona, detti leu
in’egliada. Il cussegl da scola spetga, ch’il
patrun dad Isla umbrivauna vegni seme-
gliontamein a metter igl inspectur sigl
asen, allura vegni il crap a vegnir en ro-
cla e smardigliar il nausch scolast.

Cul temps vegn igl inspectur e selai
accumpignar dil cussegl da scola ell’Isla
umbrivauna. Igl asen, spitgaus dil cus-
segl da scola, semuossa buc. Persuenter
beneventa Paul els cun la galantaria ex-
cellenta e naturala dil savieivel, ch’enco-
nuscha il mund, e meina els en sia scola,
che fa, en sia schubradad, en siu uorden
ed en sia cordialitad, ina stupenta im-
pressiun.

Sin giavisch digl inspectur dat il sco-
last ina lecziun e contonscha cun sia atg-
nadad, che plai agl inspectur, buc in pign
success. Suenter cura ch’igl inspectur sez
fa in cuort examen culs scolars, va tut sco
unschiu. 

cuntinuaziun suonda

«Die letzten Schattenauer»
da Johann Jörger

Translaziun sursilvana 
da Duri Pelican

Ils davos avdonts 
dad Isla umbrivauna (37)

